
Пайгамбарга салават айтуу

Алла таала Куранда мындай деген: 
( إِنَّ اللَّهَ وَمَلَائِكَتَهُ يُصَلُّونَ عَلَى النَّبِيِّ يَا أَيُّهَا الَّذِينَ آمَنُوا صَلُّوا عَلَيْهِ وَسَلِّمُوا تَسْلِيماً )[الأحزاب:56]
(Мааниси:Албетте  Алла жана анын периштелери пайгамбарга салават айтышат.Эй момундар силер да ал затка салават жана салам айткыла.)
Ибн Касирдин айтуусу боюнча бул аятта Алла таала пенделерине өзүнүн пайгамбары Мухаммад алейхис саламдын жогорку жактагы периштелердин алдындагы даражасын жана ага периштелер салават айтышаарын баяндап, андан соң төмөнкү ааламдагы пенделерге дагы, сүйүктүү пайгамбарга салават жана саламдарды жолдоосун буюрган.Ошентип, пайгамбарга жогорку ааламдын да, төмөнкү ааламдын да тургундарынан салават, саламдар биргеликте жолдолуп турат.Ибнул Коййим «Жалаа ул афхаам»  деген китебинде жогорку аяттын мааниси: Эгер Алла таала жана анын периштелери элчисине салават айтып жаткан болушса, анда силер дагы ага салават айткыла жана салам жолдогула. Себеби ал силерге бул дүйнөнүн жана акыреттин жакшылыгы болгон пайгамбарлык , элчилик берекесин алып келди. -деп түшүндүрөт. Пайгамбарга салават айтуунун  мааниси:
•	Алла таала тарабынан болсо, ырайым жана кечирим
•	Периштелер жана пенделер тарабынан болсо, дуба.
Пайгамбарыбызга салават айтуунун өкүмү: 
Имам Абу Ханифанын  (Ага Алланын ырайымы болсун) мазхабы боюнча пайгамбарыбызга салават,салам айтуу намаздын ичинде ташаххудда важиб, ал эми ташахуддан соң салаватта окуу сүннөт. Казы Абу Бакр бин Бакирдин айтуусу боюнча Алла таала пайгамбарга салават жана саламды жолдоону пенделерине милдеттендирген. Бирок аны маалым бир убакытка белгилеген эмес. Ошондуктан ар бир мусулман киши андан кайдыгер болбой, ар дайым жана көбүрөөк пайгамбарга салават саламдарды айтуусу керек.
Кайсыл учурларда Пайгамбарыбызга салават жана саламдарды айтуу жакшыраак (мустахаб) : 
1.	Дуба кылуудан мурда.   
   Фудаала ибн Убайддан: Пайгамбар с.а.в. бир кишинин дуба кылып жатып, бирок пайгамбарга салават айтпаганын угуп : Бул киши шашылып  койду.- деди.Андан соң ошол кишини чакырып ага жана башкаларга кайрылып : «Эгер силердин бириңер намаз окуса, алгач Алла тааланы мактоо жана даңазалоо менен баштасын. Андан соң пайгамбарга салават айтсын. Андан соң каалагандай дуба кылсын! » (риваят кылган Абу Дауд жана Тирмизий)
Дагы бир хадисте пайгамбарыбыз : « Дуба кылуучу пайгамбарга салават айтмайынча, дубасы (кабыл болуудан) тосулуу болот.- деген. (риваят кылган Табараний) 
Ибн Атаа мындай деген: Дубанын тирөөчтөрү, канаттары,себептери жана убактылары болот. Эгер тирөөчтөрү дал келсе күчтүү болот, канатары табылса жогору асманга көтөрүлөт, убактыларына дал келсе ийгиликке жетет жана себептери табылса жүзөгө ашат. Тирөөчтөрү болсо, ыкылас, жүрөгү бир гана Аллага байлануусу, өзүн төмөн алуу жа жумшактык. Канаттары болсо, чын жүрөгүнөн дуба кылуу. Убактылары болсо, саар мезгили жана себептери болсо, пайгамбарга с.а.в. салават айтуу.
2.Анын атын атоодо жана аны укканда. Пайгамбарыбыз айткан: «Менин атым аталганда мага салават айтып койбогон кишинин мурду топуракка ышкалып калсын!» (риваят кылган Тирмизий)
            3. Жума күнүндө ага көбүрөөк салават айтуу. Аус бин Аустан: Алланын элчиси мындай деп айтты: «Силердин күнүңөрдүн ичинен эң жакшысы жума күнү. Андыктан ал күнү мага көбүрөөк салават айткыла. Себеби силердин салаватыңар мага келтирилип, көрсөтүлөт.  (риваят кылган Абу Дауд)
4.Кат же бир  китеп жазганда Пайгамбарыбызга салаватты кошо жазуу. Бул нерсе абалкы учурларда болбогонуна карбастан, ага эч ким каршылык кылган эмес жана көптөгөн аалымдар китептеринин башында салават менен баштап, аяктаганда да салават менен бүтүргөн.
5.Мечитке кирээрде жана мечиттен чыгаарда. Фатимадан : (Алла таала андан ыраазы болсун) риваят кылынган хадисте Алланын элчиси : Эгер мечитке кирсең , мындай деп айт деген :
بسم الله الرحمن الرحيم والسلام على رسول الله اللهم صل على محمد وعلى آل محمد واغفر لنا وسهل لنا أبواب رحمتك فإذا فرغت فقولي ذلك غير أن قولي: وسهل لنا أبواب فضلك  мааниси: Мээримдүү, ырайымдуу Алланын аты менен, Алланын элчисине салам болсун. Оо Аллахым, Мухаммадга жана анын үй бүлөсүнө ырайым кыл.Бизди кечир жана бизге ырайымыңдын эшиктерин жеңилдет.Андан соң бошогондо, жогорку сөздү кайталап, акырында бизге өз артыкчылыгыңдын эшиктерин жеңилдет.(риваят кылган Ибн Маажах жана Тирмизий)  
Пайгамбарга с.а.в. кантип салават жана салам жолдойбуз?
Негизи салават жана саламды пайгамбарга с.а.в. жолдогондо, Алла таала жогоруда Ахзаб сүрөсүнүн  56 -аятында келтиргендей салаватты жана саламды чогуу айтуу жакшыраак.
Абу Хамид ас Сааидден ал Пайгамбарга кайрылып: Оо Алланын элчиси, сага кантип салават айтабыз деп сураганда, ал: мына ушуну айткыла  деп, төмөнкү салаватты айткан: 
{ اللهم صل على محمد وعلى أزواجه وذريته كما صليت على إبراهيم، وبارك على محمد وعلى أزواجه كما باركت على إبراهيم، إنك حميد مجيد } [متفق عليه]. 
мааниси: Оо Аллахым ,  Ибрахимге ырайым кылганыңдай Мухаммадга, анын жубайларына жана урпагына ырайым кыл жана Ибрахимге берекеңди бергендей, Мухаммадга жана анын жубайларына берекеңди бере гөр.

           Пайгамбарга салават жана салам жолдоонун артыкчылыктары:
Умардан (Алла таала андан ыраазы болсун) Ал Алланын элчисинин минтип айтып жатканын уктум деди: Эгер азанчыны уксаңар, ал айткандай  кайталап айткыла жана мага салават айткыла. Себеби ким мага бир салават айтса, Алла Таала ага он салават айтат.Андан соң мага василаны сурагыла . Анткени ал бейиштеги бир даража. Ал Алланы пенделеринин бирөөсүнө тийиштүү болот. Ошол пенде мен болуумду үмүт кылам. Ким мен үчүн васила сураса, ага менин шапаатым адал болот. (риваят кылган Муслим)
 Пайгамбарыбыз айткан: Ким мага таң аттырганда он жолу жана түнгө киргенде он жолу салават айтса, ага менин шапаатым жетет. (Табараний)
Абдурахман бин Ауф минтип айткан: Мен пайгамбар алейхис салаамга келгенимде ал сажда кылган абалында экен. Ал сажданы узакка кылды. Андан соң бүткөндө мындай деди: Мага Жабраил периште келип: Ким сага салават айтса, мен да ага салават айтам жана ким сага салам айтса, мен да ага салам айтам-деди. Ошондо мен Аллага ыраазылык катары шүгүр келтирип сажда кылдым.(риваят кылган аль Хаким жана Ахмад)
Йаъкуб бинЗайд бин Талхадан: Алланын элчиси мындай деп айтты: Алладан мага бир келгин (Жабреил) келип мындай деди: Кайсы бир пенде сага бир салават айтса Алла таала ага ал себептүү он салават айтат. Ошондо бир киши ордунан туруп, пайгамбарга: Оо Алланын элчиси! Дубамдын жарымын сен үчүн кылам! -деди. Пайгамбар: эгер кааласаң.-деди.Киши: Дубамдын үчтөн бирин сен үчүн кылсам болобу?-деди. Пайгамбарыбыз: Эгер кааласаң-деди.Киши: Дубамдын баардыгын сен үчүн кылсам болобу?- деди. Пайгамбар: Андай болсо Алла таала сени бул дүйнөлүк да, акыреттик  да түйшүгүңдөн куткарат.-деди.(риваят кылган Жахдамий)  
Абдулла бин Масъуддан: Пайгамбар с.а.в. айтты: Алланын жер бетин кыдырып жүрүүчү периштелери бар.Алар мага менин үммөтүмдөн салам жеткирип турушат.(риваят кылган Насааий жана Хаким)
 Пайгамбарыбыз айткан: Ким мага бир салават айтса, Алла таала ага он салават айтат жана андан он күнөөсүн өчүрөт. Ошондой эле он эсе даражасын көтөрөт. (риваят кылган Ахмад,Бухарий, Насааий жана Хааким)
Ибн Масъуддан: Пайгамбарыбыз айтты: Кыямат күнүндө адамдардын мага эң жакыны, мага салаватты көбүрөөк айтканы. (риваят кылган Тирмизий)
          Пайгамбарга салават айпагандарды айыптоо тууралуу.
 Абу Хурайрадан: Алланын элчиси с.а.в. айтты: менин атым аталганда, мага салават айтпаган адамдын муруну топуракка ышкалып калсын!(б.а.кор болгур!) Рамазан айына кирип бирок күнөөсүнөн арыла албай аны өткөрүп жибергендин муруну топуракка ышкалып калсын! Ата энесине карылык кезинде жетип, бирок ал экөөсү аны бейишке киргизе албаган кишинин муруну топуракка ышкалып калсын! (башкача айтканда ал экөөсүнө урмат сый көрсөтө албай, ыраазылыгын таппаган киши) (риваят кылган Тирмизий)
Али ибн Аби Толибден: Пайгамбар с.а.в. айтты: Эң сараң адам менин атым аталганда мага салават айтпаган адам. (риваят кылган Насааий жана Тирмизий)
Ибн Аббастан: Пайгамбар с.а.в. айтты: Ким мага салават айтууну унутса, бейиш жолунан жаңылат.              ( сохихул жаамиъ)
               Абу Хурайрадан: Пайгамбар с.а.в. айтты: Кайсыл коом бир отурушта отуруп андан соң ал отуруштан Алланы эстебей жана Пайгамбарга салават айтышпай тарап кетишсе, Алла таала тарабынан аларга бир кек болот. Эгер кааласа аларды азаптайт же кааласа аларды кечирет. (риваят кылган Тирмизий) 
Абу Иса Тирмизий кээ бир аалымдардан икая кылуусу боюнча, эгер киши  бир отурушта Пайгамбарга бир салават айтса, ошол отуруш үчүн ал жетиштүү болот.
Пайгамбарга салават айтуунун пайдалары жана жемиштери:
Ибнул Коййим пайгамбарга салават айтуунун 39 пайдасын айткан. Алардын кээ бирин айтсак:
1.	Пайгамбарга салават айтуу менен Алла тааланын буйругуна моюн сунган болуп эсептелет.
2.	Бир салават айтканга Алла таала он салават айтуусу.
3.	Бир ирет салават айтканга он сооп жазылып, он күнөөсү өчүрүлөт.
4.	Он эсе даражасы көтөрүлөт.
5.	Эгер дубасынын алдына кошсо , ал дубасынын кабыл болуусу үмүт кылынат.
6.	Эгер пайгамбарга  василаны суроо менен биргеликте салават айтса, кыяматта шапаат кылынуусуна себеп болот.
7.	Күнөөнүн кечирилишине себеп болот.
8.	Алла таала аны эки дүйнөнүн түйшүктөрүнөн куткарат.
9.	Кыямат күнүндө пайгамбарга жакын болот.
10.	Алла таала жана анын периштелери ага салават     айтышат.
11.	Салават айткан кишиге Пайгамбар с.а.в. да салават жана салам кайтарат.
12.	Салават айтылган отуруш жакшы отуруштардан болуп, кыямат күнүндө зыян табышпайт.
13.	Кедейликти тосот.
14.	Пайгамбарга салават айткан киши сараң деп аталуудан алыс болот.
15.	Пайгамбарга салават айтуучуга, анын ишине жана өмүрүнө береке келет.
16.	Салават айтуучунун аты пайгамбар алейхис салаамга аталып, көрсөтүлөт.Себеби хадисте Пайгамбарыбыз: силердин салаватыңар мага келтирилип көрсөтүлөт.-деген.Дагы бир хадисте: Чындыгында Алла таала менин кабырыма периштелерди буюруп койгон.Алар мага үммөтүмдөн саламдарды жеткирип турат. 
17.Пайгамбарга салават айтуу кыямат күнүндө    сыраат     көпүрөсүнөн өтүүдө бутунун тамандарын бекем кылат. Хадисте Пайгамбарыбыз  миъраж окуясынан  кийин мындай деген: Менин үммөтүмдөн бир кишини көрдүм.Ал сыраат көпүрөсүнүн үстүнөн кээде сойлоп, кээде асылган абалда жылып баратат эле. Ошондо анын  мага айткан салаваты келип, аны бутуна тургузуп, куткарып калды.
18. Туура жол табат. Себеби канчалык пайгамбарга салават айтып, аны эстесе ,   ошончолук ага болгон сүйүү артып, анын көрсөткөн жолун,сүннөтүн бекем карманат.

Пайгамбарыбыз Мухаммад алейхис салаамга Алла тааланын салават саламдары болсун!
Арабчадан которуп даярдаган: Касым Сыдыков

